
ABSTRAK 

 

 

Tujuan kajian ini adalah untuk menganalisis gelagat pembelian secara atas talian 
dalam kalangan guru-guru di Perak. Kajian ini menggunakan kaedah kuantitatif 
dengan menggunakan borang soal selidik sebagai instrumen kajian, dan pengumpulan 
data menggunakan kaedah persampelan bertujuan. Seramai 319 responden terlibat 
dalam kajian ini yang dipilih melalui pensampelan bola salji. Kesemua responden 
merupakan guru yang sedang berkhidmat di sekolah kerajaan di negeri Perak dan 
terlibat dengan pembelian secara atas talian. Data yang diperoleh dianalisis 
menggunakan ujian min, kekerapan, peratusan, ujian regresi berbilang, dan di proses 
menggunakan perisian SPSS versi 20. Hasil kajian menunjukkan bahawa platform 
yang paling kerap digunakan untuk pembelian secara atas talian adalah Lazada, 
Shopee dan Booking.com / Agoda. Selain itu, hasil kajian menunjukkan bahawa 
terdapat perbezaan yang signifikan terhadap jam melayari internet, manakala tiada 
perbezaan yang signifikan terhadap jantina dan kelayakan akademik dalam pembelian 
secara atas talian. Dapatan dari analisis regresi berbilang menunjukkan faktor 
kepuasan membeli (β=0.433, p=0.000), harga (β=0.138, p=0.001), pengaruh sosial 
(β=0.132, p=0.000), perkhidmatan disediakan (β=0.132, p=0.010), penampilan 
produk (β=0.115, p=0.002), keselamatan (β=0.115, p=0.003), kemudahan (β=0.068, 
p=0.050) dan jam melayari internet (β=0.017, p=0.023) adalah signifikan dan 
berkaitan secara positif dengan pembelian secara atas talian. Sebagai kesimpulan, 
guru-guru di Perak terlibat dalam aktiviti pembelian secara atas talian. Walau 
bagaimanapun, guru-guru hendaklah berbelanja mengikut kemampuan dan tidak 
melakukan sebarang pembaziran. Hasil kajian ini berupaya memberikan implikasi 
yang berkesan terhadap kepentingan perancangan kewangan dalam kalangan guru-
guru supaya dapat membuat pembelian secara berhemah sama ada di atas talian atau 
secara tradisional. Kerajaan memainkan peranan dalam langkah-langkah pengawalan 
dan pelaksanaan undang-undang untuk memudahkan pembelian secara atas talian 
dengan meningkatkan kemudahan dan keselamatan capaian internet yang lebih pantas, 
meluas dan murah.   

ANALYSIS OF ONLINE SHOPPING BEHAVIOUR AMONG TEACHERS IN 

PERAK 

 

 

ABSTRACT 

 

 
The purpose of this study is to analyze online shopping behaviour among teachers in 
Perak. This study used a questionnaire set as the research instrument and purposive 
sampling method had been adopted for data collection purposes. A total of 319 
respondents were involved in this study and were selected through snowball sampling. 
All respondents were teachers who are currently serving in government schools in the 
state of Perak and have involved in online shopping. Data were analyzed through 
mean, frequency, percentage, multiple regression analysis tests and were processed by 
using SPSS software version 20. The results showed that the most frequently visited 
platforms for online shopping were Lazada, Shopee and Booking.com /Agoda. There 
was a significant difference in internet browsing hours, while there were no 
significant differences in gender and academic qualifications in online shopping. The 
findings of multiple regression analysis showed that; buying satisfaction (β=0.433, 
p=0.000), price (β=0.138, p=0.001), social influence (β=0.132, p=0.000), services 
provided (β=0.132, p=0.010), product appearance (β=0.115, p=0.002), safety 
(β=0.115, p=0.003), convenience (β=0.068, p=0.050) and internet browsing hours 
(β=0.017, p=0.023) were significant and positively related with online shopping. In 
conclusion, teachers in Perak are involved in online purchasing activities. However, 
teachers should spend wisely according to their ability without wastage. The 
implications of the study highlight the importance of financial planning among 
teachers in order to be able to make prudent purchases either online or traditionally 
way. The government plays a role in regulatory measures and law enforcement to 
facilitate online shopping by improving faster, wider, cheaper and more secured 
internet access. 

PENDAHULUAN 

 

 

 

 

1.1 Pengenalan 

 

Dalam Rancangan Malaysia ke-11 (2016-2020), kerajaan telah menggariskan inisiatif 

berkaitan perkhidmatan jalur lebar melalui Inisiatif Jalur Lebar Berkelajuan Tinggi, 

dan Inisiatif Jalur Lebar Pinggir Bandar untuk menyokong pertumbuhan ekonomi. Ini 

merangkumi akses perkhidmatan jalur lebar berkelajuan 100 megabait sesaat 

(100Mbps) di ibu negeri dan kawasan pertumbuhan berimpak tinggi menjelang tahun 

2020. Manakala di kawasan pinggir bandar dan luar bandar pula akan dapat akses 

perkhidmatan jalur lebar 20Mbps (Portal Pusat Maklumat Rakyat, 2018). Kemudahan 

internet kini bukan lagi dianggap sebagai trend semasa, tetapi lebih kepada satu 

platform bagi mempermudahkan urusan harian. Dengan pengenalan pelan internet dan 

broadband yang lebih berpatutan saban tahun, bilangan pengguna internet dijangka 



2 
 

meningkat pada masa depan. Selain itu, penggunaan teknologi maklumat dan 

komunikasi akan dipercepatkan bagi meningkatkan capaian maklumat berkaitan 

pertanian, perniagaan, pendidikan dan kesihatan. Ia juga dapat memperluas peluang 

perniagaan dan penjanaan pendapatan yang akan meningkatkan kesejahteraan rakyat.  

 

Secara umumnya, internet merupakan alat komunikasi yang berkuasa di dalam 

perdagangan. Perdagangan yang dijalankan melalui internet atau e-dagang adalah 

lebih pantas dan cekap kerana pedagang dapat mengurangkan kos operasi, 

menjimatkan masa urusniaga dan penghantaran serta meluaskan jalinan strategik di 

antara pedagang (Portal Pusat Maklumat Rakyat, 2018).   

  

 Seiring dengan kemajuan teknologi dan peningkatan akses internet di 

Malaysia, urusniaga dan aktiviti jual beli juga telah mengalami banyak perubahan. 

Pada masa dulu, kebanyakan pembeli membeli secara tradisional iaitu datang ke kedai 

dan membuat pembelian, tetapi kaedah pembelian kini telah berubah dengan 

kemajuan teknologi dan capaian internet yang lebih meluas di seluruh negara.  

Kebanyakan pelanggan masa kini lebih gemar membuat pembelian secara atas talian. 

Secara umumnya, kajian ini memberi fokus berkaitan dengan pembelian secara atas 

talian dalam kalangan guru-guru di negeri Perak. 

 

  Bab ini meliputi latar belakang, pernyataan masalah, objektif kajian, soalan 

kajian, dan hipotesis kajian. Selain itu, kepentingan kajian, limitasi kajian, definisi 

operasional serta kerangka konseptual kajian turut dibincangkan. 

1.2 Latar Belakang Kajian 

 

Seiring dengan perkembangan internet yang semakin pesat dan popular, terdapat 

ramai pengguna telah beralih secara beransur-ansur daripada membuat pembelian 

secara tradisional di kedai-kedai mahupun pasar raya kepada secara atas talian. 

Pembelian secara atas talian telah menjadi acara global dan telah menjadi sebahagian 

daripada kehidupan seharian kita. Ini adalah kerana rangkaian internet tidak terbatas 

kepada ruang dan masa, barangan yang ditawarkan juga boleh dikatakan pelbagai dan 

tidak terhingga. Orang ramai dapat mencari barangan yang mereka perlukan selagi 

capaian internet dapat diakses.  

 

Menurut statistik yang diumumkan oleh Internet World Stats sehingga Mac 

2019, jumlah pengguna internet di Asia adalah sebanyak 2,190,981,318 orang (51.7 

peratus) berbanding populasi Asia seramai 4,241,972,790 (Internet World Stats, 2019). 

Tiga negara utama Asia yang memiliki peratusan capaian internet yang tertinggi 

berbanding dengan populasi adalah Jepun (93.5 peratus), Brunei (93.5 peratus) dan 

Korea Selatan (92.2 peratus). Manakala, dalam kajian Tinjauan Pengguna Internet 

(Internet Users Survey, IUS) yang dikendalikan oleh Suruhanjaya Komunikasi dan 

Multimedia Malaysia (SKMM) pada April hingga Ogos 2018, jumlah pengguna 

internet di Malaysia adalah seramai  28.7  juta berbanding dengan 24.5 juta pada 2016. 

Ini menunjukkan peratusan jumlah pengguna internet kepada populasi Malaysia telah 

meningkat sebanyak 10.5 peratus, iaitu daripada 76.9 peratus pada 2016 kepada 87.4 

peratus pada 2018. Dapatan IUS ini juga menunjukkan peratusan bilangan pembeli 

secara talian dalam kalangan pengguna internet meningkat daripada 48.8 peratus pada 

2016 kepada 53.3 peratus pada 2018 (Suruhanjaya Komunikasi dan Multimedia 

Malaysia, 2019).  

  

Selain itu, pasaran e-dagang di Malaysia menunjukkan trend positif, dengan 

nilai tambah kasar e-dagang menyumbang 6.3 peratus kepada Keluaran Dalam 

Negara Kasar (KDNK) pada tahun 2017, iaitu, pertumbuhan kukuh daripada 4.6 

peratus pada tahun 2010. Tambahan pula, nilai tambah untuk e-dagang meningkat 

kepada RM85.8 bilion pada 2017, daripada RM75.0 bilion pada 2016. Penggunaan 

dompet elektronik dan mudah alih juga telah menyumbang kepada peningkatan 

jumlah pembeli dan pengguna perbankan secara atas talian. Di samping itu, 

peningkatan bilangan pengguna internet dan kepercayaan terhadap perbankan dalam 

talian adalah pemangkin dalam membangunkan ekosistem digital yang lebih luas 

termasuk e-dagang, Fintech dan pelbagai perkhidmatan digital (Suruhanjaya 

Komunikasi dan Multimedia Malaysia, 2019). 

 

Secara umumnya, perniagaan secara atas talian merupakan satu konsep 

perniagaan di pasaran maya yang telah diperkenalkan oleh Rayport dan Sviokla’s 

pada tahun 1994. Pasaran maya mampu berkembang dengan wujudnya transaksi 

antara pembeli dan penjual tanpa perlu wujud premis perniagaan tradisional untuk 

meniaga. Jamaludin dan Yunus (2014) pula mengatakan bahawa majoriti pengguna 

menggunakan internet untuk mencari maklumat terlebih dahulu sebelum membuat 

keputusan untuk melakukan pembelian. Tujuan pencarian maklumat ini adalah supaya 

mereka mendapat pengalaman pembelian yang positif dengan memanfaatkan 

maklumat yang betul daripada internet dan berkongsi pengalaman tersebut bersama 

dengan rakan-rakan. Pengguna yang melakukan pembelian atas talian terdedah 

kepada pelbagai risiko. Ini adalah kerana transaksi yang berlaku dalam alam maya 

tidak dapat dilihat secara nyata tetapi hanya melalui perhubungan melalui perantara 

samada telefon pintar, komputer atau tablet. 

 

Pembelian secara atas talian kini kian meningkat disebabkan oleh peningkatan 

pengguna internet. Sehingga Ogos tahun 2018, terdapat 28.7 juta pengguna aktif di 

Malaysia yang terdiri daripada 87.4 peratus daripada penduduk di Malaysia 

(Suruhanjaya Komunikasi dan Multimedia Malaysia, 2019). 

 

Faktor utama yang menjana kebangkitan pembelian secara atas talian ialah 

kewujudan produk dan perkhidmatan menarik yang tidak disediakan oleh perniagaan 

konvensional. Pada 10 tahun yang lalu, semasa pengguna masih tidak biasa dengan 

pembelian secara atas talian, ramai yang berasa tidak yakin dan kurang selamat untuk 

melakukan pembelian dengan memasukkan kad kredit atau butiran bank ke atas 

talian. 

 

Platform pembelian secara atas talian yang wujud pada era ini memberi 

pengalaman baru membeli-belah secara atas talian kepada majoriti rakyat Malaysia. 

Ini membuka jalan kepada peniaga untuk menjual barang-barang mereka secara atas 

talian tanpa memerlukan kedai fizikal. Populariti platform pengguna ke pengguna 

(P2P) juga mendorong penggunaan gerbang pembayaran atas talian. Amazon dan 

Taobao telah menyediakan rakyat Malaysia akses kepada produk yang dijual di luar 

negara, menjadikannya mandatori untuk menggunakan pindahan bank, kredit dan kad 

debit atas talian sebagai kaedah pembayaran. 

Platform pengguna kepada pengguna seperti Mudah.com dan Lelong juga 

telah menjadi popular pada era ini kerana memberikan kemudahan kepada individu 

untuk membeli produk secara mudah dan selamat. Pengguna yang tidak selesa 

menggunakan gerbang pembayaran yang kebanyakannya memerlukan pembayaran 

melalui kad debit atau kredit kini boleh membeli atau menjual barangan melalui 

kaedah tunai. Justeru, pengguna sudah mempunyai pilihan untuk tidak memasukkan 

butiran kad kredit mereka serta dapat bersemuka dengan para penjual untuk menerima 

produk. 

 

Penggunaan e-dagang semasa tahun 2000 telah dirangsang oleh peningkatan 

perkhidmatan internet dan penggunaan komputer peribadi di rumah dan pejabat. 

Kajian Chew (2018) telah menyatakan bahawa e-dagang memperoleh potensi 

pertumbuhan yang tinggi disebabkan oleh peningkatan pesat dalam bilangan 

pengguna komputer dan perkhidmatan internet yang lebih laju setiap tahun.  

 

Menjelang tahun 2011, peningkatan ketara dapat diperhatikan dalam 

pembelian secara atas talian dengan pengenalan tawaran menarik dan promosi seperti 

kupon diskaun oleh Groupon. Ini menetapkan asas penting untuk pembelian secara 

atas talian di negara ini juga. Pada tahun-tahun yang berikutnya, rakyat Malaysia 

melihat pengenalan lebih banyak kedai dalam talian seperti Lazada, Zalora, 11 Street 

dan lain-lain. 

 

E-dagang atau perniagaan  atas  talian  menjadi  alternatif  yang  sangat 

penting  dan  pelengkap  kepada  perniagaan  tradisional yang  mana  ianya  tidak  

memerlukan  kos  sewaan tempat  untuk  memulakan  perniagaan (Coker  et  al., 

2011). Industri pembelian atas talian sememangnya berkembang pesat dan semakin 

mendapat tempat di hati masyarakat di Malaysia kerana corak kehidupan masyarakat 

yang semakin bergantung kepada penggunaan perkhidmatan dan perniagaan di 

internet. Dengan kemajuan teknologi dan penggunaan telefon pintar yang semakin 

meluas dalam kalangan rakyat Malaysia, aktiviti perniagaan atas talian kini lebih aktif 

berbanding tahun-tahun terdahulu, di mana sebahagian besar pembelian mereka 

meliputi produk-produk seperti elektronik, fesyen dan kecantikan, sukan dan hobi. 

 

Kajian yang dijalankan oleh Suruhanjaya Komunikasi dan Multimedia 

Malaysia pada tahun 2018 yang melibatkan seramai 4,160 responden, mendapati 

bahawa pengguna internet yang terlibat dalam pembelian secara atas talian adalah 

sebanyak 53.3 peratus berbanding 48.8 peratus  pada tahun 2016. Manakala aktiviti 

kewangan melalui internet juga meningkat kepada 54.2 peratus daripada 41.7 peratus 

pada tahun 2016 (Suruhanjaya Komunikasi dan Multimedia Malaysia, 2019). 

        



8 
 

 

Rajah 1.1. Peratusan Pengguna Internet Yang Terlibat Aktiviti Atas Talian 
Sumber: Internet Users Survey 2018, Suruhanjaya Komunikasi dan Multimedia Malaysia 
  

Penghalang utama untuk pembelian secara atas talian adalah kecenderungan 

pengguna untuk mengunjungi kedai-kedai secara fizikal, kekurangan keyakinan dan 

kemahiran, serta kebimbangan keselamatan dan privasi. Menurut laporan IUS 2018 

(Suruhanjaya Komunikasi dan Multimedia Malaysia, 2019), pemindahan bank secara 

atas talian merupakan cara pembayaran yang paling biasa untuk pembelian secara atas 

talian (63.8 peratus), diikuti oleh pemindahan melalui Automated Teller Machine 

(ATM) (48.8 peratus). Namun begitu, terdapat pembeli yang menggunakan kedua-dua 

kaedah pembayaran ini.    

 

Di antara manfaat pembelian secara atas talian termasuklah kebolehan 

pengguna membeli barang tanpa pergi ke premis. Selain itu, pengguna internet boleh 

membuat pembelian dan pesanan dari rumah tanpa had masa.  

 

Berkomunikasi dengan teks 

Lawati laman rangkaian sosial 

Mendapatkan maklumat 

Komunikasi dengan suara / video 

Menonton atau muat turun video / TV  
atas talian 

Mendengar atau muat turun muzik / 
audio atas talian 

Belajar 

Berkaitan kerja 

Kajian SebenarPerkhidmatan 

kerajaan Permainan atas talian 

Permohonan kerja secara atas talian 

Penyimpanan atas awan 

Penjualan produk / perkhidmatan  

Mengekalkan blog / laman web utama  

Membaca penerbitan atas talian 

Perbankan atas talian 

Pembelian secara atas talian / tempahan 

Pembeli mendapat lebih banyak maklumat produk, termasuk barangan yang 

tidak ditawarkan di dalam negara. Pada hakikatnya, perbandingan harga barangan 

daripada penjual berbeza juga senang didapati. Ini membolehkan pembeli memiliki 

maklumat yang cukup untuk memilih secara perlahan terhadap barangan yang ingin 

dibeli samada dari penjual tempatan atau dari luar negara mengikut keperluan. 

 

Seterusnya, pembayaran secara atas talian adalah lebih selamat daripada 

bayaran tunai secara tradisional. Ini dapat mengelakkan kehilangan tunai atau 

rompakan. Pembayaran melalui perbankan atas talian adalah mudah dan selamat. Ini 

juga dapat mengelakkan daripada membawa banyak wang tunai ke pusat membeli-

belah. 

 

Selain itu, daripada proses membuat pesanan, membeli barangan ke 

penghantaran barangan, pembeli tidak perlu mengunjungi kedai secara fizikal. Ini 

amat menjimatkan masa dan tenaga. Pembeli dapat menikmati proses pembelian dan 

penghantaran barangan dari rumah secara tenang hati. Membeli-belah di kedai fizikal 

adalah meletihkan. 

 

Produk sama yang ditawarkan secara atas talian adalah lebih murah daripada 

kedai kerana penjual tidak perlu menyewa kedai, stor dan mengupah ramai pekerja. 

Produk kosmetik, pakaian, produk keperluan harian serta barangan yang lain biasanya 

lebih rendah harganya berbanding dengan yang dijual di kedai fizikal. 

 

Secara ringkasnya, kemajuan teknologi telah membawa perubahan terhadap 

gaya hidup masa kini termasuklah dalam tempoh masa jual beli. Perubahan tersebut 

mempunyai daya tarikan dan pengaruh yang besar kepada pengguna, penjual, 

pengusaha dan pasaran. Tidak dapat dinafikan bahawa pembelian secara atas talian 

telah menjadi model perniagaan yang mewujudkan kesan menang-menang dalam 

ekonomi pasaran baru. Model perniagaan ini telah menjadi pilihan untuk membeli-

belah dalam kalangan generasi muda daripada pelbagai lapisan masyarakat di 

Malaysia.  

 

Kerajaan Malaysia telah melancarkan program pemberian telefon pintar Yes 

4G LTE dan tablet secara percuma kepada golongan guru yang bertujuan untuk 

memudahkan dan mempertingkat pengalaman pengajaran dan pembelajaran. 

Golongan guru juga diberi Pelan Pascabayar 1BestariNet Guru yang merupakan pelan 

pascabayar 4G LTE yang memberikan kuota 2GB rangkaian internet bulanan LTE 

dan kuota 2GB data jalur lebar kepada semua guru di sekolah-sekolah penerima 

1BestariNet 4G Zoom seluruh Malaysia (Kementerian Pendidikan Malaysia, 2016). 

Kemudahan ini telah memberi manfaat kepada golongan guru menceburkan diri 

dalam dunia maya untuk pencarian maklumat pengajaran, pembelajaran, pengurusan 

data, media sosial dan lain-lain seperti urusan pembelian secara atas talian. 

 

Golongan guru yang terlibat dalam pembelian secara atas talian boleh 

dibahagikan kepada dua kategori, iaitu pengguna yang melayari internet untuk 

melakukan pembelian dan pengguna yang melayari internet hanya untuk mendapat 

maklumat mengenai sesuatu produk yang ingin dibeli seperti yang dilaporkan oleh 

Bobbitt dan Dabholkar (2001). 

1.3 Pernyataan Masalah 

 

Golongan guru merupakan golongan penjawat awam yang paling besar dalam sektor 

awam sehingga mencapai 419,904 orang (www.moe.gov.my, 2019). Penglibatan 

golongan guru dalam pembelian secara atas talian jarang diberi perhatian jika 

dibandingankan dengan kajian lepas yang telah melibatkan golongan pelajar, 

mahasiswa, belia serta pengguna domestik. Secara umumnya, guru-guru 

dikategorikan sebagai kelompok yang berpendapatan 40 peratus sederhana (M40) 

dengan anggaran pendapatan di antara RM3,861 hingga RM8,300 sebulan (Ho & 

Suraya, 2020). Berdasarkan pendapatan yang diperoleh, kemampuan golongan guru 

merangsang permintaan dalam pasaran pembelian secara atas talian tidak dapat 

dinafikan. Keadaan ini turut disokong oleh kebolehcapaian guru bagi mendapatkan 

kemudahan internet dan juga komputer, laptop atau telefon pintar bagi membolehkan 

aktiviti pembelian secara atas talian berlaku dengan baik.  

 

Penglibatan guru dalam urusan pembelian secara atas talian bukan perkara 

baru, namun kajian berkenaan gelagat berbelanja guru terhadap pembelian secara atas 

talian agak terbatas. Golongan guru di negeri Perak menjadi sasaran kajian adalah 

berasaskan perkembangan yang selaras dengan Rancangan Struktur Negeri (RSN) 

Perak 2020 telah menggariskan strategi pembangunan spatial dan non-spatial dengan 

wawasan pembangunan Negeri Perak yang bertemakan ‘Meletakkan Negeri Perak Di 

Persada Dunia Berteraskan Pembangunan ICT dan Pendidikan Tinggi Yang Unggul’ 

(Laporan Pemeriksaan RSN Perak, 2019). 

Selain kajian yang kurang diberi fokus terhadap pembelian secara atas talian 

dalam kalangan guru-guru, platform pembelian guru-guru juga jarang 

diperbincangkan. Kajian lepas berkaitan pembelian secara atas talian lebih berfokus 

kepada golongan pelajar institusi pengajian tinggi, golongan wanita atau rakyat biasa 

secara umum, kajian yang menumpu perhatian kepada guru amatlah terhad. Terdapat 

banyak platform pembelian secara atas talian di negara ini yang menawarkan pelbagai 

produk dan perkhidmatan. Platform yang popular seperti Shopee, Lazada dan TaoBao 

menawarkan pelbagai produk yang komprehensif dari segi pakaian, aksesori 

penampilan diri, peralatan elektronik, gajet telefon pintar dan barangan keperluan lain 

dalam kehidupan pada harga yang kompetitif. 

 

 Kajian ini memberi fokus kepada jumlah kos pembelian yang dibelanjakan 

dalam setahun oleh golongan guru. Kajian ini turut mengenal pasti platform yang 

menjadi pilihan kegemaran golongan guru semasa melakukan pembelian secara atas 

talian. Sebab utama yang mendorong penglibatan guru dalam urusan pembelian 

secara atas talian juga menjadi tumpuan kajian ini. Gelagat guru dalam pembelian 

barangan melalui internet dalam kajian ini merujuk kepada tingkah laku dan proses 

bagaimana membuat keputusan dalam mempengaruhi pembelian. Kajian ini juga 

meninjau sejauh mana corak perbelanjaan dan gelagat guru terhadap produk dan 

perkhidmatan yang diurusniagakan melalui rangkaian internet dan faktor-faktor yang 

menyumbang kepada penglibatan guru dalam pembelian secara atas talian. 

1.4 Objektif  Kajian 

 

Terdapat empat objektif  yang disasarkan dalam kajian ini: 

1. Mengenal pasti tingkat pembelian secara atas talian dalam kalangan 

guru-guru di Perak. 

2. Mengenal pasti platform yang paling kerap digunakan untuk pembelian 

secara atas talian dalam kalangan guru-guru di Perak. 

3. Menentukan perbezaan faktor demografi terhadap pembelian secara 

atas talian dalam kalangan guru-guru di Perak.  

4. Menganalisis faktor-faktor yang mempengaruhi pembelian secara atas 

talian dalam kalangan guru-guru di Perak. 

 

 

1.5 Soalan Kajian  

 

Berikut merupakan soalan-soalan yang akan digunakan dalam kajian ini: 

1. Apakah tingkat pembelian secara atas talian dalam kalangan guru-guru 

di Perak?  

2. Apakah platform yang paling kerap digunakan untuk pembelian secara 

atas talian dalam kalangan guru-guru di Perak?  

3. Adakah terdapat perbezaan faktor demografi terhadap pembelian 

secara atas talian dalam kalangan guru-guru di Perak? 

4. Apakah faktor-faktor yang mempengaruhi pembelian secara atas talian 

dalam kalangan guru-guru di Perak? 

 



14 
 

1.6 Hipotesis Kajian 

 

Ha 1  :   Terdapat perbezaan yang signifikan di antara jantina dengan pembelian 

secara atas talian. 

Ha 2  :  Terdapat perbezaan yang signifikan di antara kelayakan akademik dengan  

pembelian secara atas talian. 

Ha 3 :  Terdapat perbezaan yang signifikan di antara jumlah jam melayari internet 

dengan  pembelian secara atas talian. 

Ha4  :  Terdapat hubungan yang positif dan signifikan di antara kemudahan dengan 

pembelian secara atas  talian. 

Ha 5  :  Terdapat hubungan yang positif dan signifikan di antara keselamatan dengan 

pembelian secara atas talian. 

Ha 6  :  Terdapat hubungan yang positif dan signifikan di antara penampilan produk  

dengan pembelian secara atas talian. 

Ha 7  :  Terdapat hubungan yang positif dan signifikan di antara harga dengan 

pembelian secara atas talian. 

Ha8 :  Terdapat hubungan yang positif dan signifikan di antara perkhidmatan 

disediakan dengan pembelian secara atas talian. 

Ha 9  :  Terdapat hubungan yang positif dan signifikan di antara pengaruh sosial 

dengan pembelian secara atas talian. 

Ha 10  :  Terdapat hubungan yang positif dan signifikan di antara kepuasan membeli 

dengan pembelian secara atas talian. 

Ha 11  :  Terdapat hubungan yang positif dan signifikan di antara jumlah jam melayari 

internet dengan pembelian secara atas talian. 

1.7 Kepentingan Kajian 

 

Kajian ini memberi manfaat kepada pihak-pihak berikut: 

 

 

1.7.1 Peniaga     

 

Kajian ini memberi satu gambaran berkaitan penglibatan guru dalam pembelian secara 

atas talian terutamanya kepada masyarakat yang menjalankan perniagaan. Selain 

menjadikan guru sebagai golongan sasar, peniaga juga boleh menggunakan platform 

yang sesuai untuk mempromosikan barang dan perkhidmatan kepada guru-guru. 

Masyarakat akan dapat mengenal pasti platform mana yang sesuai untuk menjalankan 

pembelian secara atas talian dari segi kemudahan, jaminan kualiti produk dan  

keselamatan pembayaran. Selain daripada ini, aspek perbandingan harga, penghantaran, 

perkhidmatan selepas pembelian, dasar pemulangan dan maklum balas kepuasan juga 

diberi tumpuan supaya masyarakat mendapat maklumat penting ini untuk pembelian 

secara atas talian. 

 

 

1.7.2 Guru 

 

Seiring dengan tugas dan tanggungjawab seorang guru yang kian bertambah dari hari 

ke hari, aktiviti pembelian secara atas talian dapat membantu guru menjalankan 

kehidupan dengan lebih mudah. Selain dapat membeli barang keperluan dan 

perkhidmatan, pembelian secara atas talian turut membolehkan guru-guru membeli 

alat bantuan mengajar tanpa pergi ke kedai tersebut. Selain menjimatkan masa, 

terdapat banyak promosi yang boleh diperoleh melalui pembelian secara atas talian 

dengan adanya diskaun-diskaun menarik yang ditawarkan. Meskipun begitu, guru 

seharusnya bijak menguruskan pembelian secara atas talian supaya tidak berlaku 

sebarang pembaziran. Di samping itu, platform membeli-belah secara atas talian 

bukan sahaja menawarkan pelbagai produk dengan harga yang kompetitif, malahan 

memberikan banyak diskaun yang menjimatkan masa serta wang, dan keadaan ini 

menjadikan pembelian secara atas talian semakin popular dalam kalangan guru. Guru 

merupakan golongan berpendapatan 40 peratus sederhana (M40) yang mempunyai 

pendapatan bulanan yang tetap, memiliki kad kredit dan mempunyai kemahiran 

mengendalikan kelas atas talian atau e-pembelajaran. Pengalaman guru berkaitan 

pengendalian urusan persekolahan dan maklumat melalui internet ini mendorong guru 

lebih cenderung kepada sikap dengan niat yang positif untuk membeli-belah secara 

atas talian. Golongan guru yang terlibat dalam pembelian secara atas talian harus 

memahami tanggungjawab dan etika profesional sebagai seorang guru. Penglibatan 

guru dalam aktiviti pembelian secara atas talian harus tidak menggunakan masa dan 

sumber kemudahan di dalam sekolah. Guru boleh menggunakan masa selepas waktu 

rasmi persekolahan untuk melakukan pembelian secara atas talian untuk menjimatkan 

masa, mengurangkan beban tanggungan dan juga menangani inflasi. 

 

 

1.7.3  Kerajaan 

 

Kerajaan telah melancarkan Zon Perdagangan Bebas Digital (DFTZ) pada tahun 2017 

yang merupakan inisiatif strategik kebangsaan yang diterajui oleh Malaysia Digital 

Economy Corporation (MDEC) bagi menyokong perdagangan rentas sempadan. 

Malaysia Digital Economy Corporation (MDEC) merupakan satu agensi di bawah 

Kementerian Komunikasi dan Multimedia Malaysia (KKMM). Menerusi inisiatif  ini, 

Perusahaan Kecil dan Sederhana (PKS) tempatan didorong untuk melakukan 

pendigitalan operasi masing-masing bagi memudahkan akses ke pasaran global 

melalui e-dagang. Secara umumnya, kerajaan boleh memainkan peranan pengawalan 

dan pelaksanaan undang-undang dalam semua urusan pembelian secara atas talian 

atau e-dagang untuk menjaga keselamatan pengguna internet dan mengelakkan 

penipuan atau jenayah cyber. Kerajaan dan masyarakat perlu memberi perhatian 

kepada model pembelian secara atas talian dan memperkenalkan mekanisme e-dagang 

yang baik dan selamat. Pembelian secara atas talian masih mempunyai kelemahan 

dari segi risiko penipuan. Kerajaan harus mengambil langkah-langkah pengawalan 

untuk memudahkan pembelian secara atas talian. Pada masa yang sama, kerajaan 

harus meningkatkan kemudahan capaian internet atau jalur lebar yang lebih pantas, 

meluas dan lebih murah supaya rakyat dapat menikmati kemudahan pembelian secara 

atas talian yang lebih maju. Pemantauan pihak berkuasa ke atas media sosial dan  

laman web yang bermasalah harus dikendalikan dari semasa ke semasa. Kerajaan juga 

memainkan peranan untuk memantau sejauh mana bantuan atau kemudahan jalur 

lebar boleh meningkatkan sektor e-dagang.  

1.7.4 Pelajar 

 

Kajian ini juga penting dilaksanakan untuk dijadikan sebagai satu rujukan kepada 

pelajar yang berminat dalam bidang yang berkaitan. Pelajar yang memerlukan 

pengetahuan tentang isu ini boleh mendapatkan maklumat melalui kajian ini. Setelah 

membaca kajian ini, pelajar boleh menjalankan kajian yang lebih mendalam atau 

berkaitan supaya dapat membekalkan maklumat yang lebih banyak dan bernas kepada 

masyarakat. 

 

Di samping itu, kajian ini juga mungkin mempunyai satu implikasi praktikal. 

Dimensi kemudahan pembelian secara atas talian yang dikenal pasti dalam kajian ini 

akan direka bentuk untuk dijadikan alat yang berkesan untuk menilai tahap 

kemudahan pembelian secara atas talian. Kepentingan kajian ini juga dapat membantu 

pihak berkuasa, khususnya MDEC, dengan lebih tepat dari segi informasi penglibatan 

dan corak perbelanjaan pengguna dalam pembelian secara atas talian.  

 

 

1.8 Limitasi Kajian 

 

Kajian ini dijalankan hanya dengan menggunakan kaedah kuantitatif tinjauan rentas 

berdasarkan soal selidik. Kaedah kuantitatif dipilih kerana kajian ini melibatkan 

sampel yang agak besar iaitu 319 responden, manakala kaedah kualitatif biasanya 

melibatkan sampel kecil dan mengutamakan pemerhatian, temu bual dalam satu 

tempoh masa yang agak panjang.  

Golongan guru merupakan kumpulan profesional dalam lingkungan umur 25 

tahun hingga ke 60 tahun yang memiliki sekurang-kurangnya kelayakan akademik 

pada peringkat Sijil Pelajaran Malaysia (SPM). Menurut tinjauan IUS 2018, lebih 

daripada 70 peratus golongan pengguna internet yang memenuhi kedua-dua kriteria 

umur dan kelayakan akademik tersebut (Suruhanjaya Komunikasi dan Multimedia 

Malaysia, 2019). Justeru penglibatan golongan guru dalam aktiviti pembelian secara 

atas talian telah diberi fokus utama dalam kajian ini.  

 

Golongan guru di negeri Perak sahaja dipilih sebagai responden kajian adalah 

kerana seiring dengan Hala Tuju Pembangunan Perak 2040 yang menaik taraf Sistem 

Telekomunikasi dan ICT secara lebih meluas, cekap dan berkesan di seluruh negeri 

Perak (Laporan Pemeriksaan RSN Perak, 2019). Langkah kerajaan negeri ini dilihat 

sebagai dapat menggalakkan transaksi melalui internet dan pelbagai aktiviti termasuk 

pembelian secara atas talian. Manakala Rancangan Struktur Negeri Perak 2040 pula 

dikaji semula dengan memfokuskan negeri Perak lestari, progresif, berteknologi, 

berdaya saing dan berdaya huni (Laporan Pemeriksaan RSN Perak, 2019). 

 

Sorotan literatur daripada para penyelidik luar dan dalam negeri telah 

mengenal pasti tidak kurang daripada 10 faktor yang mempengaruhi seseorang 

individu dalam melibatkan diri dalam urusan pembelian secara atas talian. Namun, 

dalam kajian ini hanya tujuh faktor yang dikenal pasti dan dikaji secara deskriptif dan 

inferens.   

1.9 Definisi Operasional 

 

Definisi operasional yang dikemukakan adalah untuk menjelaskan beberapa istilah 

secara spesifik yang berkaitan dengan kajian ini. Ianya bertujuan untuk mengelakkan 

pembaca dari melahirkan pandangan yang berbeza mengenai kajian ini. Berikut 

adalah definisi penting beberapa istilah yang digunakan dalam kajian ini: 

 

 

1.9.1 Internet 

 

Donthu dan Garcia (1999) merujuk internet sebagai rangkaian komputer di seluruh 

dunia yang semuanya menggunakan protokol komunikasi TCP / IP dan berkongsi 

ruang alamat sepunya. Ia mampu menyediakan akses segera ke tempat penyimpanan 

maklumat yang luas. Kim dan Park (2005), menyatakan internet mewakili rangkaian 

komputer yang disambungkan secara global dengan membekalkan orang, perniagaan 

dan syarikat, institusi pendidikan, agensi kerajaan dan bahkan negara yang 

berkemampuan untuk berkomunikasi secara elektronik. 

 

Dalam kajian ini, internet merujuk kepada jaringan besar yang saling 

berhubungan dari jaringan-jaringan komputer yang menghubungkan orang-orang dan 

komputer-komputer di seluruh dunia, melalui telefon, satelit dan sistem-sistem 

komunikasi yang lain. Internet memberi jalan bagi bahan maklumat (teks, gambar, 

imej, audio, video, dan sebagainya) supaya dapat dikirim, diterima dan dinikmati 

bersama.  

1.9.2 E-dagang 

 

Menurut Azifah dan Dewi (2016),  e-dagang  ditakrifkan  sebagai  aplikasi teknologi  

rangkaian telekomunikasi  untuk  melakukan  suatu  transaksi  perniagaan,  pertukaran 

maklumat, dan menjaga hubungan peniaga dengan pengguna sebelum, semasa, dan 

setelah proses pembelian. Kotler dan Keller (2012) menawarkan definisi e-dagang 

sebagai proses membeli, menjual, memindahkan atau menukar produk, perkhidmatan  

dan maklumat menggunakan rangkaian elektronik seperti internet. 

 

Turban et al., (2015), mendefinisikan e-dagang sebagai urusniaga membeli-

belah melalui platform internet dan boleh diklasifikasikan kepada tiga kategori utama 

iaitu: e-dagang Perniagaan ke Pengguna (P2P), e-dagang Perniagaan ke Perniagaan 

(P2P) dan e-dagang Pengguna ke Pengguna (P2P).  

 

Dalam kajian ini, e-dagang merujuk kepada urusniaga membeli-belah dalam 

kategori Perniagaan ke Pelanggan (P2P) yang menerangkan urusniaga yang 

dijalankan oleh peniaga untuk menyediakan produk atau perkhidmatan kepada 

pengguna melalui platform internet. 

 

 

1.9.3 Pembelian Secara Atas Talian 

 

Menurut Aldhmour dan Sarayrah (2016) pembelian secara atas talian merujuk  kepada 

satu bentuk perdagangan elektronik yang membolehkan pengguna membeli barang 

atau perkhidmatan secara langsung dari peruncit atas talian atau laman web melalui 

Internet menggunakan pelayar web. Pengguna memasuki dunia internet untuk 

mencari dan membeli produk yang diperlukan secara mudah tanpa perlu tergesa-gesa 

ke kedai fizikal. Pembelian secara atas talian merujuk kepada mendapatkan produk 

atau perkhidmatan dengan membayar dengan wang semasa barangan diterima, 

perbankan atas talian atau kad kredit melalui internet (Lee & Johnson, 2002).  

 

Dillon dan Reif (2004) mendefinisikan pembelian secara atas talian sebagai 

satu proses menjalankan urusan perniagaan dengan membeli atau menjual barangan 

atau perkhidmatan melalui rangkaian komputer atau internet. Dalam kajian ini, 

pembelian secara atas talian merujuk kepada tindakan pembelian produk atau 

perkhidmatan melalui internet. Membeli-belah secara atas talian menjadi semakin 

popular, terutamanya orang ramai berasa selesa dan mudah untuk membeli-belah dari 

keselesaan rumah atau pejabat mereka. Salah satu faktor yang paling menarik tentang 

pembelian secara atas talian adalah mengurangkan keperluan untuk menunggu dalam 

barisan panjang dan kesesakan jalan semasa musim cuti. 

 

 

1.10 Kerangka  Konseptual  Kajian 

 

Kerangka konseptual kajian ini dibina berasaskan sorotan literatur yang memodelkan 

jumlah perbelanjaan guru dalam pembelian secara atas talian. Kerangka konseptual 

kajian ini dipetakan ke dalam lapan domain utama, iaitu produk, keselamatan, 

kemudahan, harga, perkhidmatan, pengaruh sosial, kepuasan membeli dan jam 

melayari internet.  

Rajah 1.2.  Model Kerangka Konseptual Kajian 

  

Terdapat dua jenis pemboleh ubah yang digunakan dalam kajian ini iaitu, 

pemboleh ubah bebas dan pemboleh ubah bersandar. Pemboleh ubah bebas atau tak 

bersandar adalah pemboleh ubah yang dijangka mempengaruhi pemboleh ubah lain, 

menjadi penyebab dan dikenali sebagai pemboleh ubah rangsangan, manakala 

pemboleh ubah bersandar pula adalah pemboleh ubah yang menerima kesan, 

dipengaruhi dan menjadi keutamaan dalam penyelidikan yang dilakukan (Chua, 

2011). Oleh itu, dalam kajian ini, semua faktor yang mempengaruhi pembelian secara 

atas talian merupakan pemboleh ubah bebas dan jumlah pembelian tahunan (Ringgit 

Malaysia) dalam pembelian secara atas talian merupakan pemboleh ubah bersandar. 

 

 

Pemboleh ubah Bersandar 

 

Pembelian Secara Atas Talian 

     

Pemboleh ubah Bebas 

 

Penampilan Produk 

Keselamatan 

 Kemudahan 

Harga 

Perkhidmatan  

 Pengaruh Sosial 

Kepuasan Membeli 

Jam Melayari Internet 

1.11 Rumusan 

 

Bab ini memberi fokus kepada penglibatan guru negeri Perak sebagai kumpulan 

sasaran dalam urusan pembelian secara atas talian. Pilihan platform pembelian turut 

diberi perhatian untuk mengenal pasti gelagat guru yang berpendapatan sederhana 

dalam membuat keputusan membeli secara atas talian. Skop dan kepentingan kajian 

juga dibincangkan dalam bahagian ini. Bab seterusnya akan membincangkan teori dan 

kajian lepas berkaitan dengan fokus kajian.  

 

 

 




